სამოქმედო გეგმა საქართველოდან ევროკავშირში უკანონო მიგრაციის აღმოსაფხვრელად
საინფორმაციო კამპანიის გაგრძელება/გაძლიერება
2018 წლიდან, საგარეო საქმეთა სამინისტრო ატარებს საინფორმაციო კამპანიის მესამე ტალღას, მათ შორის შეხვედრების ორგანიზების გზით. თუმცა, მეტი ეფექტიანობის უზრუნველსაყოფად, მნიშვნელოვანია, აღნიშნული კამპანია მორგებული იყოს მოსახლეობის იმ ჯგუფებზე, რომლებიც მაღალი რისკის კატეგორიას მიეკუთვნებიან (რაზეც საქართველოში რამდენიმე ელჩმაც გაამახვილა ყურადღება). 

რეკომენდაცია 1: საინფორმაციო კამპანიის ფარგლებში შემდგომი, ქმედითი და შედეგზე ორიენტირებული ნაბიჯების დაგეგმვის მიზნით, მნიშვნელოვანია გაგრძელდეს საქართველოდან მიგრაციული ტენდენციების ანალიზი - თავშესაფრის მაძიებელთა/უკანონო მიგრანტთა სოციალური სტატუსი, ასაკი, წარმოშობის რეგიონი (შსს-თან კოორდინაციით). ანალიზის შედეგები უნდა იქნას გათვალისწინებული სამიზნე ჯგუფების იდენტიფიცირებისა და შესაბამისი გზავნილების მომზადებისას.
რეკომენდაცია 2: გააქტიურდეს საინფორმაციო კამპანია საზღვარგარეთ დიასპორულ ორგანიზაციებთან; შეხვედრებისას ასევე ხაზი უნდა გაესვას, რომ არის შემთხვევები როდესაც სწორედ დიასპორის  წარმომადგენლების დახმარებით ხდება საქართველოს მოქალაქეების წახალისება და თავშესაფრის უფლების ბოროტად გამოყენების ხელშეწყობას/პროპაგანდა,  რაც შესაძლოა დასრულდეს მთლიანად ქვეყნისთვის ძალზე სავალალო შედეგით, შეჩერების მექანიზმის ამოქმედებით. 
რეკომენდაცია 3: საინფორმაციო კამპანიის გზავნილებში აისახოს ის პრევენციული ზომები, რომლებსაც იღებენ ევროკავშირის ქვეყნები თავშესაფრის მაძიებელთა ნაკადის შესაჩერებლად (საზღვრების გამკაცრება, საცხოვრებელი პირობების გამკაცრება და ა.შ.).
რეკომენდაცია 4: მიზანშეწონილია, საინფორმაციო კამპანია ხორციელდებოდეს დაზარალებული ქვეყნების (საფრანგეთი, გერმანია, შვედეთი და სხვ) მონაწილეობით /ჩართულობით/ფინანსური მხარდაჭერით; მათთან თანამშრომლობით მოხდეს გზავნილების შემუშავება და შეხვედრების დაგეგმვა. 
FRONTEX-თან შეთანხმების გაფორმება
2018 წელს მიმდინარეობდა კონსულტაციები ევროკომისიასთან და FRONTEX-თან სტატუსის შეთანხმების გაფორმების მიზნით. ერთი მხრივ, შეთანხმების გაფორმება რიგ პროცედურულ სირთულეებთან იყო დაკავშირებული, რადგან საქართველო არ არის ევროკავშირის მოსაზღვრე ქვეყანა, ხოლო მეორე მხრივ - FRONTEX-ის დელეგაციამ, საქართველოში განხორციელებული ვიზიტის შემდეგ, შეთანხმების გაფორმების განსაკუთრებული საჭიროება ვერ დაინახა. 

აღსანიშნავია, რომ ამჟამად, ევროკავშირის საბჭოსა და პარლამენტში განიხილება ევროკომისიის წინადადებები, რომლებიც ითვალისწინებს ფრონტექსის მანდატის გაუმჯობესებას; სხვა ინიციატივებთან ერთად, განიხილება მესამე ქვეყნებში ოპერაციების განხორციელებისა და ოფიცრების განთავსებისთვის  პროცედურების გამარტივება. კერძოდ, თუ ადრე მესაზღვრე ოფიცრების განთავსება შესაძლებელი იყო მოსაზღვრე ქვეყნის ტერიტორიაზე, ცვლილების დამტკიცების შემთხვევაში, მესაზღვრეების განთავსება შესაძლებელი იქნება სხვა მესამე ქვეყნებშიც, შესაბამისი შეთანხმების საფუძველზე.

ამავდროულად, FRONTEX-თან შეთანხმების გაფორმებას აქტიურად გვირჩევენ წევრი ქვეყნები (მაგ., საფრანგეთი, ბელგია).    

2018 წლის 5 ოქტომბერს ევროკავშირთან სტატუსის შეთანხმება FRONTEX-მა ალბანეთთან გააფორმა, მიმდინარეობს მოლაპარაკებები სერბეთთან და მაკედონიასთან. ალბანეთის შემთხვევაში, FRONTEX-ის ოფიცრებს მინიჭებული აქვთ აღმასრულებელი ფუნქციები, რაც გულისხმობს ალბანეთის ტერიტორიაზე საზღვრის დაცვისთვის აუცილებელი ქმედებების განხორციელებას, ალბანურ მხარესთან შეთანხმებით. 

რეკომენდაცია: კიდევ ერთხელ შესწავლილ იქნას FRONTEX-თან შეთანხმების (Status Agreement) გაფორმების შესაძლებლობა, რაც შესაძლებელს გახდის საქართველოს სახელმწიფო საზღვარზე FRONTEX-ის ოფიცრების განთავსებას.    

უკანონო მიგრაციის ხელშემწყობი თაღლითური სქემების გამოვლენა/კრიმინალიზაცია
როგორც საქართველოში, ისე საზღვარგარეთ მოქმედებს პირთა გარკვეული ჯგუფი, რომლებსაც მოტყუებით ჩაჰყავთ საქართველოს მოქალაქეები ევროკავშირის ქვეყნებში, ჰპირდებიან საცხოვრებელ ადგილს და სტაბილურ სამსახურს, ხოლო ჩასვლისას თავშესაფრის მოთხოვნას აიძულებენ. მსგავსი არაერთი შემთხვევა დაფიქსირდა შვედეთში.
აქედან გამომდინარე, მნიშვნელოვანია, მოხდეს თავშესაფრის სისტემის ბოროტად გამოყენების კრიმინალიზაცია და ამ საქმიანობაში ჩართული ორგანიზაციების/დაჯგუფებების იდენტიფიცირება. აღსანიშნავია, რომ 2013 წლიდან მსგავსი რეგულაცია ძალაშია სერბეთში. ასევე ალბანეთში გამოვლენილ იქნა ის ორგანიზაციები, რომლებიც უზრუნველყოფდნენ ალბანური ჯგუფების ტრანსპორტირებას ევროკავშირის წევრ ქვეყნებში არალეგალურად დასაქმების ან თავშესაფრის მოთხოვნის მიზნით; ამასთან ხდებოდა ყველა უკან დაბრუნებულ პირთან გასაუბრება, სქემებისა და ქსელების გამოვლენის მიზნით.

რეკომენდაცია1: დროულად იქნას მიღებული კანონპროექტი „საქართველოს სისხლის სამართლის კოდექსში ცვლილების შეტანის შესახებ“, რომელიც ითვალისწინებს თავისუფლების აღკვეთას თავშესაფრის მისაღებად, ყალბი ცნობის (ან დოკუმენტის) წარდგენის ორგანიზებისთვის ფინანსური ან სხვა მატერიალური სარგებლის მიღების მიზნით. 

რეკომენდაცია 2: ასევე შესაძლებელია, კანონპროექტში გათვალისწინებულ იქნას სხვა ქმედებები, რომლებიც ხელს უწყობს თავშესაფრის სისტემის ბოროტად გამოყენებას. მაგალითისთვის შესაძლებელია გამოყენებულ იქნას სერბეთის კანონმდებლობაში არსებული ჩანაწერი:  "Whoever intends to obtain, for himself or for the other, any kind of advantage, carries out or organizes transportation, transfer, reception, accommodation, shelter or otherwise enables a citizen of Serbia to falsely present the vulnerability of his/her human rights and freedoms in a foreign country and seeks asylum there, shall be punished by imprisonment of three months to three years. If this offense is committed by a group or by abuse of authority, the perpetrator shall be punished by imprisonment for a term of six months to five years, and the organizer from 1 to 8 years“.   
საზღვარზე კონტროლის გამკაცრება
საზღვარზე კონტროლის გამკაცრების ზომას მიმართეს ალბანეთმა და სერბეთმა. ალბანეთის შინაგან საქმეთა სამინისტრომ დაამტკიცა სამოქმედო გეგმა, რომლითაც ალბანეთის მესაზღვრეებს მიენიჭათ უფლება საზღვარზე შეეჩერებინათ ალბანეთის ის მოქალაქეები, რომლებიც საფუძვლიან ეჭვს აღძრავდნენ, რომ შენგენის ქვეყანაში არალეგალურად დარჩენას ან უსაფუძვლო თავშესაფრის მოთხოვნას აპირებდნენ. მაგალითად, თუკი მოქალაქე ამბობს, რომ ამა თუ იმ ქვეყანაში მიემგზავრება ტურისტული მიზნით, მინიმალური თანხის არარსებობის შემთხვევაში, მესაზღვრე უფლებამოსილია, უარი განუცხადოს მოქალაქეს. 

მნიშვნელოვანია, საქართველოშიც მოხდეს საზღვარზე კონტროლის გამკაცრება, ევროკავშირის/შენგენის ზონაში შესვლის დადგენილი წესების შესაბამისად. აღსანიშნავია, რომ საზღვრის კონტროლის გამკაცრება  საფრანგეთთან შეთანხმებული სამოქმედო გეგმის ერთ-ერთ პირობას წარმოადგენს.

რეკომენდაცია: განახლდეს განხილვები პარლამენტში „საქართველოს მოქალაქეების საქართველოდან გასვლისა და საქართველოში შემოსვლის წესების შესახებ“ საქართველოს კანონში ცვლილების შეტანის თაობაზე“ კანონპროექტის მიღების მიზნით.

პირველ ეტაპზე, რადიკალური ცვლილებების თავიდან ასაცილებლად, შესაძლებელია, ევროკავშირის მიმართულებით საქართველოს საზღვრის გადაკვეთა აეკრძალოთ:
· დეპორტირებულ/რეადმისირებულ პირებს (ევროკავშირის ქვეყნებთან დამატებითი კონსულტაციების მეშვეობით, დადგინდეს დეპორტირებული პირებისთვის შენგენის ზონაში შესვლაზე აკრძალვის ვადები; ინფორმაცია დეპორტირებული/რეადმისირებული პირების თაობაზე შეტანილ იქნას საერთო ბაზაში, რის საფუძველზე ისინი, დადგენილი პერიოდის განმავლობაში, უარს მიიღებენ ევროკავშირის მიმართულებით საზღვრის გადაკვეთაზე); იმ შემთხვევაში, თუ ქვეყნები უარს გვეტყვიან მსგავსი ინფორმაციის გაზიარებაზე, შესაძლებელია თითოეულ ქვეყანაში შესვლაზე აკრძალვის პერიოდის შესწავლა და ყველაზე მინიმალური პერიოდის საფუძველზე, საქართველოდან ევროკავშირის მიმართულებით საზღვრის გადაკვეთის აკრძალვისთვის ვადის განსაზღვრა/დამტკიცება.    
· პირობითი სასჯელით და ვადამდე გათავისუფლებულ პირებს, ან მათ გარკვეულ კატეგორიას (ამჟამად, პირობითი სასჯელით და ვადამდე გათავისუფლებულ პირებს უფლება აქვთ, მიმართონ არასაპატიმრო სასჯელთა აღსრულებისა და პრობაციის ეროვნულ სააგენტოს და, განაცხადის დადებითად განხილვისა და გარკვეული საფასურის გადახდის შემთხვევაში, დატოვონ ქვეყნის ტერიტორია).  
საკონსულო მომსახურების შეზღუდვა/გამკაცრება
უკანასკნელ პერიოდში მნიშვნელოვნად იმატა საქართველოს მოქალაქეების მიერ საზღვარგარეთ საქართველოს საკონსულო მომსახურებით ბოროტად სარგებლობის შემთხვევებმა. მაგალითად, მნიშვნელოვნად გაიზარდა პასპორტის მიღების მსურველთა რიცხვი და უმეტეს შემთხვევაში ეს პირები თავშესაფრის მოთხოვნისას საქართველოში მათი დევნის მიზეზით პრაქტიკულად აცხადებენ, რომ არ სურთ საქართველოს მოქალაქეობა და მიგრაციის სააგენტოში ტოვებენ ან ანადგურებენ საქართველოს მოქალაქის პასპორტს. გახშირდა დასაბრუნებელი მოწმობის ბოროტად გამოყენების შემთხვევები.  ამასთან, მიუხედავად იმისა, რომ 2018 წელს „სამოქალაქო აქტების შესახებ“ კანონში შევიდა ცვლილებები გვარის შეცვლის პროცედურის გამკაცრების თაობაზე, ერთი წლის მანძილზე გამოვლინდა ისეთი ხარვეზი, როგორიც არის გვარის შეცვლის მიზნით გახშირებული ფიქტიური ქორწინებები.
1. ფიქტიური ქორწინება: „სამოქალაქო აქტების შესახებ“ კანონში 2018 წელს შეტანილი ცვლილებების შედეგად, სურვილისამებრ გვარის შეცვლა შესაძლებელია მხოლოდ ერთხელ, თუმცა აღნიშნული არ ვრცელდება ქორწინების შემთხვევაში გვარის შეცვლის წესზე. დღესდღეობით, ქორწინების რეგისტრაციისას, მათ შორის საზღვარგარეთ საქართველოს საკონსულოებში,  მეუღლეებს აქვთ უფლება, ერთ-ერთი მათგანის გვარი აირჩიონ, თუ მათ წინააღმდეგ არ მიმდინარეობს სისხლისსამართლებრივი დევნა. უკანასკნელ პერიოდში, გახშირდა ფიქტიური ქორწინებები გვარის შეცვლის მიზნით, რომელთა რეგისტრაცია ხშირად საქართველოს დიპლომატიურ წარმომადგენლობებში ხდება. მაგალითად, 2017 წლის მონაცემებით დაფიქსირდა ქორწინების რეგისტრაციის 331 შემთხვევა და მხოლოდ 22 იყო სახელის და გვარის შეცვლის რეგისტრაცია (6.6%), 2018 წელს კი, ქორწინება - 361, ხოლო სახელისა და გვარის შეცვლის რეგისტრაცია - 98 (27%). არ არის გამორიცხული, მომავალში ფიქტიური ქორწინებების რაოდენობა კიდევ უფრო გაიზარდოს.
რეკომენდაცია 1: განხილულ იქნას „სამოქალაქო აქტების შესახებ“ კანონში დამატებითი ცვლილებების შეტანის შესაძლებლობა, რაც შეზღუდავს საზღვარგარეთ ქორწინების რეგისტრაციისას გვარის ავტომატურად შეცვლის უფლებას. მაგალითად, შესაძლებელია გვარის მინიჭება მოხდეს ქორწინების რეგისტრაციიდან გარკვეული პერიოდის (3 თვე) შემდეგ. სხვა შემთხვევაში, გვარის დაჩქარებული წესით შეცვლის მიზნით აუცილებელი პირობა უნდა იყოს საქართველოში ჩამოსვლა და შესაბამისი პროცედურების გავლა.
რეკომენდაცია 2: ფიქტიური ქორწინებების გზით გვარის შეცვლის მცდელობების აღსაკვეთად, მიზანშეწონილია არალეგალურად მყოფ მოქალაქეებს ასევე შეეზღუდოს დიპლომატიურ წარმომადგენლობებსა და საკონსულო დაწესებულებებში ქორწინების ან/და განქორწინების რეგისტრაცია.        

2. დასაბრუნებელი მოწმობა: შინაგან საქმეთა სამინისტროდან მიღებული ინფორმაციის თანახმად, უკანასკნელ პერიოდში გახშირდა დასაბრუნებელი მოწმობების არაკეთილსინდისიერად გამოყენების შემთხვევები (საქართველოში დაბრუნების ნაცვლად, მოქალაქეები ევროპის სხვა ქვეყნებში მიემგზავრებიან). მიუხედავად იმისა, რომ დასაბრუნებელი მოწმობა სამგზავრო დოკუმენტს არ წარმოადგენს, ევროკავშირის შიდა საზღვრებზე კონტროლის არარსებობის გათვალისწინებით, მოქალაქე მას იყენებს ერთი თვის განმავლობაში საზღვრის გადაკვეთისთვის ან თუნდაც ქვეყანაში დარჩენისთვის და კრიმინალური საქმიანობის გაგრძელებისთვის. საკონსულო დეპარტამენტში აღრიცხულია შემთხვევები, როდესაც მოკლე პერიოდში ერთ პირზე რამდენჯერმე გაიცემა დასაბრუნებელი მოწმობა, მათ შორის სხვადასხვა ქვეყანაში.
რეკომენდაცია 1: განხილულ იქნას დასაბრუნებელი მოწმობის გაცემის წესების შეცვლის შესაძლებლობა: მაგალითად, დასაბრუნებელი მოწმობის მოქმედების ვადის შემცირება (ამჟამად მოქმედების ვადა 1 თვემდეა და შესაძლოა მისი შემცირება 2 კვირამდე, განსაკუთრებული გარემოებების არარსებობის შემთხვევაში); ასევე, მოკლე პერიოდის განმავლობაში დასაბრუნებელი მოწმობის მიღებაზე არაერთგზის მომართვის შემთხვევაში, გაიზარდოს მისი საფასური; დასაბრუნებელი მოწმობის გაცემა შესაძლებელი იყოს მხოლოდ სამჯერ, ხოლო მეოთხედ მოწმობის გაცემის შემთხვევაში მოქალაქეს უნდა მოეთხოვოს, წარმოადგინოს საქართველოში დაბრუნების დამადასტურებელი დოკუმენტი.  

რეკომენდაცია 1: განხილულ იქნას საელჩოს მიერ საქართველოს პასპორტის გაცემის შესაძლებლობა მხოლოდ ლეგალური სტატუსის მქონე პირებზე, ხოლო არალეგალურად მცხოვრებ პირებზე გაიცეს დასაბრუნებელი მოწმობა  საქართველოში დასაბრუნებლად. შესაძლებელია გარკვეული გამონაკლისების დაშვება, რაც ასევე უნდა იყოს გაწერილი.
პოლიციის ატაშეს ქსელის გაფართოება

ამჟამად, საქართველოს ჰყავს პოლიციის ატაშე 11 ქვეყანაში - ავსტრია, ბელგია, ჩეხეთი, საფრანგეთი, გერმანია, საბერძნეთი, იტალია, ნიდერლანდები, პოლონეთი, ესპანეთი, შვედეთი; მიმდინარეობს ამ ქსელის კიდევ უფრო გაფართოება, მათ შორის გადაფარვების გზით. აღნიშნულ კონტექსტში, აღსანიშნავია ალბანეთის პრაქტიკა, რომელმაც პოლიციის ატაშეები საფრანგეთის ოთხ ქალაქში მიავლინა - პარიზი, მეცი, ლიონი, კალე.    

რეკომენდაცია: დაზარალებულ ქვეყნებში დამატებით მივლინებულ იქნან საქართველოს პოლიციის ატაშეები, უკანონო მიგრაციისა და კრიმინალთან ბრძოლის საკითხებზე ორმხრივი თანამშრომლობის გაღრმავების მიზნით.  

ჯანდაცვის სფეროში თანამშრომლობის გაღრმავება

იმის გათვალისწინებით, რომ წევრ-ქვეყნებში (საფრანგეთი, შვეიცარია, ავსტრია) თავშესაფრის მოთხოვნისთვის ერთ-ერთ საფუძველს ჯანმრთელობის მდგომარეობა და საქართველოში შესაბამისი მომსახურების ნაკლებობა სახელდება მიზეზად,  

რეკომენდაცია 1: მნიშვნელოვანია ევროკავშირის ქვეყნებთან (განსაკუთრებით დაზარალებულ ქვეყნებთან) ჯანდაცვის სფეროში თანამშრომლობის გაღრმავება, მაგალითად, ქართველი ექიმებისთვის ტრენინგების ჩატარება, ადგილზე პრაქტიკის გავლა უცხოელი ექიმების ჩართულობით, აპარატურის შემოტანა და ა.შ.    
რეკომენდაცია 2: მოხდეს საქართველოში არსებული ჯანდაცვის პროგრამების პოპულარიზაცია და მათ შესახებ ინფორმაციის მიწოდება მოსახლეობის დაინტერესებული კატეგორიისთვის.

რეკომენდაცია 3: განხილულ იქნას არსებული პროგრამების, განსაკუთრებით ონკოლოგიის მიმართულებით, კიდევ უფრო გაძლიერება და გაფართოება.  
უწყებათაშორისი სამუშაო/მობილური ჯგუფის შექმნა

საქართველოს მთავრობის 2018 წლის 15 აგვისტოს განკარგულებით, შეიქმნა საქართველოსა და ევროკავშირს შორის სავიზო რეჟიმის ლიბერალიზაციის პროცესის შემდგომი მონიტორინგისა და კოორდინაციის სამუშაო ჯგუფი მინისტრების მოადგილეების დონეზე.
რეკომენდაცია 1: ევროკავშირის/შენგენის ქვეყნებში ვიზიტების განსახორციელებლად, მნიშვნელოვანია შეიქმნას ე.წ. „მობილური“ სამუშაო ჯგუფი ექსპერტების დონეზე მიგრაციის საკითხებზე პასუხისმგებელი უწყებების (საგარეო საქმეთა სამინისტრო, შინაგან საქმეთა სამინისტრო, იუსტიციის სამინისტრო, ჯანდაცვის სამინისტრო) ჩართულობით, რომელიც პარტნიორ ქვეყნებს ადგილზე მიაწვდის კომპლექსურ ინფორმაციას უკანონო მიგრაციის აღმოსაფხვრელად განხორციელებული/დაგეგმილი ღონისძიებების შესახებ და საჭიროების შემთხვევაში, იმსჯელებს ერთობლივ სამომავლო ქმედებებზე. 
რეკომენდაცია 2: უმოკლეს პერიოდში განხორციელდეს სამუშაო ჯგუფის ვიზიტი ალბანეთში, უკანონო მიგრაციასთან ბრძოლის ყველა მიმართულებით გამოცდილების გაზიარების მიზნით. 

რეინტეგრაციის პროგრამის ამოქმედება და პოპულარიზაცია

2015 წლიდან საქართველოს ლტოლვილთა სამინისტრო ახორციელებდა საქართველოში დაბრუნებულთა რეინტეგრაციის პროგრამას, რომლითაც 1277 მიგრანტმა ისარგებლა.  საქართველოს მთავრობაში განხორციელებული სტრუქტურული ცვლილებების, მათ შორის ჯანდაცვის სამინისტროსა და ლტოლვილთა სამინისტროს შერწყმის შედეგად ამჟამად აღნიშნული პროგრამა დროებით შეჩერებულია. 

რეკომენდაცია: მიღებულ იქნას საჭირო ზომები, მათ შორის ადამიანური რესურსების გაძლიერების კუთხით, საქართველოში დაბრუნებულთა რეინტეგრაციის პროგრამის განახლების მიზნით. 

